
AGBALẼ SI WOŊLƆ ĐO ĐE

HEBRITƆWO

KPƆKPLƆYIĐEME
Woŋlɔ agbalẽ sia ɖo ɖe Kristotɔ aɖewo siwo ŋu futɔwo tsi tre ɖo, eye wòdzé
abe ɖe woaɖe asi le Kristo dzixɔse la ŋu ene. Agbalẽa ŋlɔla la le dzi dem ƒo
na wo be woalé nusi dzi woxɔ se la me ɖe asi sesĩe. Ena wonya be Yesu Kristo
ye nye ame vevitɔ kple vavãtɔ si me koŋ woɖe Mawu ƒe nɔnɔme fia le. Eɖo
kpe nya sia dzi kple nyateƒenya etɔ̃ siwo nye: Gbãtɔ: Yesue nye Mawu Vi
si li tegbe. Eyae nye amesi srɔ̃ toɖoɖo Fofo la to fu siwo wòkpe la me. Abe
Mawu Vi ene la, ede ŋgɔ wu Mawu ƒe gbeƒãɖela siwo katã le Nubabla Xoxoa
me, mawudɔlawo kple Mose ŋutɔ gɔ̃ hã. Evelia: Mawu ɖe Yesu fia be eyae
nye nunɔla si li tegbe, eye wòde ŋgɔ wu nunɔla siwo le Nubabla Xoxoa me la.
Etɔ̃lia: To Yesu dzi la, woxɔa xɔsetɔ ɖe agbe tso nuvɔ̃, vɔvɔ̃ kple ku si me. Yesu
dzie agbexɔxɔ vavãtɔ la to va, elabena eyae nye Nunɔlagã la. Alesi Hebritɔwo
tsɔa lãwo saa vɔe le woƒe subɔsubɔ me be Mawu naxɔ yewo ɖe agbe la, nye
nusi Yesu va wɔ la ƒe vɔvɔli ko.

Le ta wuiɖekɛlia me la, agbalẽa ŋlɔla tsɔ Israel xɔsetɔ geɖe ɖo kpɔɖeŋui,
eye wòbia tso Kristotɔawo si be woanɔ  nuteƒewɔwɔ  dzi ɖaa. Exlɔ̃  nu wo
le ta wuievelia me be woaɖo ŋku Yesu ƒe agbenɔnɔ dzi awɔ nuteƒe vaseɖe
nuwuwu. Gawu la, woado dzi akpe fu ɖesiaɖe, eye ne woti wo yome hã la,
dzi megaɖe le wo ƒo gbeɖe o. Agbalẽa wu enu kple nyagbenamewo kpakple
nuxlɔ̃amenyawo.

Agbalẽa ƒe nyatiwo

Kpɔkplɔyiɖeme: Kristo mee woɖe alesi Mawu le tututu la fia mí le 1.1-3
Kristo de ŋgɔ wu mawudɔlawo 1.4-2.18
Kristo de ŋgɔ wu Mose kple Yosua 3.1-4.13
Kristo ƒe nunɔlanyenye de ŋgɔ wu nunɔla ɖesiaɖe tɔ 4.14-7.28
Kristo ƒe nubabla de ŋgɔ wu nubabla ɖesiaɖe 8.1-9.28
Kristo ƒe ɖokuitsɔtsɔ sa vɔe de ŋgɔ wu vɔsa ɖesiaɖe 10.1-39
Xɔse ƒe vevinyenye 11.1-12.29
Nuxlɔ̃amenya mamlɛawo kple nuwunya 13.1-25

HEBRITƆWO 1 : 1 2

Mawu ƒe nya to Mawu Vi la dzi va

1 Le  blema  la,  Mawu  ƒo  nu  na
mía  tɔgbuiwo  zi  geɖe  to  eƒe

gbeƒãɖelawo  dzi  le  mɔ  vovovo  nu.
2 Ke  le  egbe  ŋkeke  mamlɛ  siawo
me  la,  Mawu  ƒo  nu  na  mí  to  Via
dzi. Vi siae eya ŋutɔ  tia be wòanyi
nuwo  katã  dome.  Eyama  ke  dzie
Mawu  to  wɔ  xexeame  hã. 3 Vi  lae
ɖe  alesi  Mawu  ƒe  ŋutikɔkɔe  le  la
fia,  eye  Mawu  ƒe  nɔnɔme  tututue
le  eya  hã  si.  Vi  lae  tsɔ  eƒe  nya
ƒe  ŋusẽ  la  lé  xexeme  blibo  la  ɖe
te.  Esi  eyama  klɔ  míaƒe  nuvɔ̃wo
ɖa  vɔ  la,  eyi  ɖabɔbɔ  nɔ  anyi  ɖe
Mawu Bubutɔgã si  le  dziƒo ʋĩ  la  ƒe
nuɖusime.

Mawu Vi lae nye gã
4 Mawu  wɔ  Via  wòzu  gã  wu
mawudɔlawo, elabena ŋkɔ si Mawu
va tsɔ nɛ la xɔ asi wu mawudɔlawo
tɔ. 5 Azɔ  ɖe,  mawudɔlawo  dometɔ
kae Mawu gblɔ na kpɔ be:

“Wòe nye Vinye,
egbee medzi wò.”

Alo wògblɔ na be:
“Manye Fofowò,

eye wò la, nànye vinye”?
6 Hekpeɖe esia ŋu la, esi Mawu ɖoe
be yeaɖo yeƒe ŋgɔgbevi ɖe xexeame
la, egblɔ be:

“Mawu ƒe dɔlawo katã, misubɔe.”
7 Ke Mawu gblɔ  le mawudɔlawo ŋu
be:

“Mawu tsɔ yaƒoƒo wɔ eƒe dɔlawo,

dzo ƒe  aɖewo nye eƒe
subɔlawo.”

8 Ke egblɔ le Via ya ŋu be:
“O Mawu, wò fiaɖuɖu anɔ anyi

ɖaa.
Wò fiaɖuɖu yɔ fũ kple nu

dzɔdzɔe wɔwɔ.
9 Èlɔ̃ nu dzɔdzɔe wɔwɔ,

eye nèlé fu sedzimawɔmawɔ,
eyata wò Mawu la tia wò,

heda wò ɖe bubuteƒe si dzidzɔ
le

wu hatiwòwo tɔ,
ale nègbɔ wo katã ŋu.”

10 Mawu gagblɔ be:
“Aƒetɔ, wòe wɔ  anyigba le

gɔmedzedzea me,
eye  dziƒowo  nye  wò

asinudɔwɔwɔwo.
11 Nusiawo atsrɔ̃,

ke wò la, èli ɖaa.
Woatsi ado xoxo abe awu ene.

12 Èle wo ŋlɔ ge abe awu ene eye
woatrɔ;

ke wò la, nenema ko nɔ ge
nàla tegbe,

eye  seɖoƒe  meli  na  wò
agbemeŋkekewo o.”

13 Ke mawudɔla  kae Mawu gblɔ  na
kpɔ be:

“Bɔbɔ nɔ anyi ɖe nye nuɖusime,
vaseɖe esime matsɔ wò futɔwo
awɔ wò afɔɖodzinui”?

14 Mawudɔlawo katã la, ɖe menye
Mawu ƒe subɔlawo wonye, eye wòdɔa
wo ɖa be woakpe ɖe amesiwo xɔ ge
yeala ɖe agbe la ŋu oa?

1.5: Ps 2.7; Sam II, 7.14; Kro I, 17.13 1.6: Mos V, 32.43 1.7: Ps 104.4 1.8-9: Ps 45.6-7
1.10-12: Ps 102.25-27 1.13: Ps 110.1

3 HEBRITƆWO 2 : 16

Agbexɔxɔ gã la

2 Le esia ta, ele na mí be míalé fɔ
ɖe nya siwo míese la ŋu nyuie.

Ne menye nenema o la, míatra tso
wo gbɔ. 2 Elabena nenye be gbedeasi
si mawudɔlawo xɔ vɛ la nye nyateƒe,
eye ne ame aɖe da vo alo sẽ  to la,
wohea to nɛ ɖe enu pɛpɛpɛ la, 3 aleke
míawɔ asi le tohehe nu, ne miegbe
toɖoɖo  agbexɔxɔnya  gã  sia  mahã?
Aƒetɔ  la ŋutɔe gblɔ  agbexɔxɔ  sia ƒe
nya gbã, eye amesiwo see le enu la hã
va ɖo kpe edzi na mí be enye nyateƒe.
4 Mawu tsɔ dzesiwo kple nukunuwo
kpakple ŋusẽdɔ vovovowo hã ɖi ɖase
le agbexɔxɔ sia ŋu. Hekpeɖe esiawo
ŋu  la,  Gbɔgbɔ  Kɔkɔe  ƒe  nunana  si
wòma  ɖe  eya  ŋutɔ  ƒe  didi  nu,  na
amewo la hã ɖo kpe agbexɔxɔ gã sia
dzi.

Amesi kplɔa mí yia agbexɔxɔ sia gbɔe
5 Menye mawudɔlawo tee Mawu tsɔ
xexe si  le vava ge, si  ƒe nya gblɔm
míele la, dee o. 6 Ke mawunya ƒe akpa
aɖe ɖi ɖase gblɔ be:

“Nukae nye amegbetɔ,
be wò ŋku le eŋu.

Nuka koŋ ye nye amegbetɔ vi,
be nèléa be nɛ?

7 Èbɔbɔe ɖe anyi ɣeyiɣi kpui aɖe
wu mawudɔlawo.

Ke nèva tsɔ ŋutikɔkɔe kple
bubu ɖɔ nɛ

abe fiakuku ene, a

8 eye nèna wòɖu nuwo katã dzi.”
Azɔ  la, nenye be wona wòɖu nuwo

katã  dzi  la,  ke  naneke  meli  si  dzi
mekpɔ ŋusẽ ɖo o. Alesi nuwo le fifia
la, medze ƒã na mí haɖe be ekpɔ ŋusẽ
ɖe  nuwo katã  dzi  o. 9 Ke  Yesu sia,
si wobɔbɔ ɖe anyi wu mawudɔlawo
ɣeyiɣi  kpui  aɖe  ko  la,  míekpɔ  be
Mawu  tsɔ  ŋutikɔkɔe  kple  bubu  ɖɔ
nɛ abe fiakuku ene. Ale le Mawu ƒe
amenuveve ta la, ekpe fu heto eme
ku ɖe amewo katã ta. 10 Esɔ be Mawu,
amesi wɔ nuwo katã, eye wòlé wo ɖe
te la,  nana be Kristo nade blibo to
fu siwo wòkpe la me, ale be wòakplɔ
amesiwo nye Mawu viwo la  vɛ,  be
woava kpɔ gome le eƒe ŋutikɔkɔe la
me.

11 Elabena eya amesi  kɔa amewo
ŋu  kple  amesiwo  ŋu  wòkɔ  la  siaa
dzɔƒe ɖekae li na wo. Eyatae menye
ŋukpe nɛ be wòayɔ wo be ye nɔviwo
o. 12 Ale egblɔ be:

“Maɖe gbeƒã wò ŋkɔ  na
nɔvinyewo,

eye mí kple hametɔwo
míadzi ha akafu wò.”

13 Egagblɔ  be:  “Maɖo  dzi  ɖe  Mawu
ŋu”, eye wògagblɔ hã be: “Nye kple
vi siwo Mawu tsɔ nam lae nye esi.”

14 Esi vi siwo wòwɔnɛ la nye ameg-
betɔwo henye ŋutilã kple ʋu ta la,
Yesu hã trɔ zu amegbetɔ, eye wònɔ
agbe abe woawo ke ene. Ewɔ esia ale
be  to  eƒe  ku  me  wòatsrɔ̃  Abosam,
amesi  si  ku  ƒe  ŋusẽ  le  la. 15 Gawu
la,  Yesu  wɔ  esia  be  amesiwo  katã
vɔ̃a ku le woƒe agbenɔɣi  bliboa me
la,  nadzudzɔ  kuvɔvɔ̃  keŋ. 16 Le  ny-
ateƒe  me  la,  menye  mawudɔlawoe

a 2.7: Mawunyagbalẽ xoxo aɖewo tsɔe kpee be: “Eye nètsɔe ɖo wò asinudɔwɔwɔwo katã nu.”

2.6-8: Ps 8.4-6 2.12: Ps 22.22 2.13: Yes 8.17, 18

HEBRITƆWO 2 : 17 4

wòva  xɔxɔ  ge  na  o,  ke  boŋ  Abra-
ham ƒe dzidzimeviwoe. 17 Eyata ele
be woawɔe wòanɔ abe nɔviawo ene
le mɔ sia mɔ nu, ale be wòate ŋu azu
nunɔlagã si kpɔa nublanui na ame,
eye wòsubɔa Mawu nyateƒetɔe bene
wòana woaɖe amewo ƒe nuvɔ̃wo ɖa.
18 Esi eya ŋutɔ hã kpe fu, eye wotee
kpɔ ta la, ete ŋu kpena ɖe amesiwo
wotena kpɔ la ŋu.

Yesu de ŋgɔ wu Mose

3 Nɔvinye kɔkɔe siwo Mawu yɔ tso
dziƒo  la,  mibu Yesu,  amesi  nye

míaƒe xɔse ƒe amedɔdɔ kple nunɔlagã
la  ŋu  kpɔ. 2 Ewɔ  nuteƒe  na  amesi
ɖoe, abe alesi Mose hã wɔ nuteƒe le
Mawuƒe la me ene. 3 Abe alesi wodea
bubu xɔtula ŋu wu xɔ  si  wòtu ene
la, nenema kee Yesu hã dze na bubu
gã wu Mose. 4 Elabena aƒe ɖesiaɖe la,
amee tunɛ, ke Mawue nye amesi ɖo
nuwo katã anyi. 5 Azɔ  la, Mose kpɔ
Mawuƒe blibo la dzi abe subɔla ene
nuteƒetɔe, bene wòaɖi ɖase le nusiwo
ŋu Mawu ava ƒo nu le emegbe la ŋu.
6 Ke Kristo ya kpɔ Mawuƒe la dzi abe
Vi ene nyateƒetɔe.  Míawoe nye eƒe
aƒe,  ne  míeɖo  dzi  ɖe  eŋu hele  mɔ
kpɔm nɛ vevie kple kakaɖedzi. b

Dzudzɔƒe li na Mawu ƒe amewo
7 Eyata Gbɔgbɔ Kɔkɔe la gblɔ be:

“Ne miese Mawu ƒe gbe egbeegbe
la,

8 migasẽ to,
abe alesi mia tɔgbuiwo wɔ,

eye wodze aglã ɖe Mawu ŋu

la ene o.
9 Wote Mawu kpɔ ɣemaɣi le

gbedadaƒo.
Mia tɔgbuiwo tem kpɔ le afima

ƒe blaene sɔŋ,
eye wokpɔ nye dɔwɔwɔwo.

10 Ale dzi kum ɖe dzidzime ma ŋu,
eye megblɔ be:

‘Ɣesiaɣi wodaa vo eye wotrana,
elabena womenya nye mɔwo

o.’
11 Dzi kum, eye meka atam gblɔ be:

‘Ne woaɖo afɔ nye anyigba si dzi
mebe woadzudzɔ le la fĩ!”’

12 Nɔviwo, mikpɔ nyuie be dzi vɔ̃ɖi
maxɔse naganɔ mia dome ame aɖeke
si,  ale  be  wòade  megbe  tso  Mawu
gbagbe la gbɔ o. 13 Ke boŋ mixlɔ̃ nu
mia nɔewo gbesiagbe,  zi  alesi  “Eg-
beegbe” si wogblɔ la ka míawo hã, ale
be nuvɔ̃ nagable mia dometɔ aɖeke,
ne eƒe dzi me nasẽ o. 14 Elabena ne
míeɖo dzi ɖe Kristo ŋu vevie vaseɖe
nuwuwu  abe  alesi  míedze  egɔmee
ene la, eya ko hafi míakpɔ gome kplii.

15 Wogblɔ be:
“Ne miese Mawu ƒe gbe egbeegbe

la,
migasẽ to,

abe alesi mia tɔgbuiwo wɔ,
eye wodze aglã ɖe Mawu ŋu

la ene o.”
16 Amekawoe se Mawu ƒe gbe vɔ,

hafi dze aglã do dziku nɛ? Đe menye
amesiwo katã Mose kplɔ  do go tso
Egipte lae oa? 17 Ke amekawo ƒe nue
ku dzi nɛ ƒe blaene sɔŋ? Đe menye
amesiwo  wɔ  nuvɔ̃,  eye  woku,  tsi

b 3.6: Mawunyagbalẽ xoxo aɖewo tsɔe kpee be: “vaseɖe nuwuwu.”

3.2: Mos IV, 12.7 3.7-11: Ps 95.7-11 3.15: Ps 95.7-8 3.16-18: Mos IV, 14.1-35

5 HEBRITƆWO 4 : 15

gbedadaƒo lae oa? 18 Amekawo wòka
atam gblɔ na be: “Ne woaɖo afɔ nye
anyigba si dzi mebe woadzudzɔ le la
fĩ”? Đe menye amesiwo sẽ to lae oa?
19 Ale eme kɔ na mí be nusita wom-
ete ŋu de anyigba la dzi o lae nye be
womexɔ Mawu dzi se o.

4 Eyata  esi  mɔnukpɔkpɔ  gali  be
amewo  nakpɔ  gome  le  dzudzɔ

si  ŋugbe  Mawu do  la  me la,  mina
míavɔ̃, ne menye nenema o la, mia
dome  ame  aɖewo  atsi  mɔ  ta,  eye
womade  dzudzɔƒe  sia  o. 2 Elabena
wova  gblɔ  Nyanyui  la  na  wo  abe
alesi wova gblɔe na míawo hã ene,
ke  nya  si  wose  la,  meɖe  vi  aɖeke
na wo o, elabena togbɔ be wosee hã
la, womexɔ edzi se o. 3 Ke mí ame-
siwo xɔe se la, míege ɖe dzudzɔƒe ma.
Mawu gblɔ be:

“Dzi kum, eye meka atam gblɔ
be:

‘Ne woaɖo afɔ nye anyigba si dzi
mebe woadzudzɔ le la fĩ.”’

Mawu  gblɔ  esia,  togbɔ  be  ewɔ  eƒe
dɔwo wu nu, esime wòwɔ xexeame
wu nu vɔ hã. 4 Elabena Mawu gblɔ le
ŋkeke adrelia ŋu le afi aɖe be:

“Le  ŋkeke  adrelia  gbe  la,  Mawu
dzudzɔ,  eye  megawɔ  dɔ  aɖeke  o.”
5 Egagblɔ  le  afisia  ke  hã  be:  “Ne
woaɖo afɔ nye anyigba si dzi mebe
woadzudzɔ le la fĩ.” 6 Togbɔ be ame-
siwo xɔ Nyanyui la gbã mete ŋu ge
ɖe dzudzɔƒe la o, elabe womeɖo to
Mawu o ta hã la, mɔ la gale ʋuʋu ɖi ko
be ame aɖewo nagage ɖe eme. 7 Ale
Mawu gaɖo ŋkeke bubu si nye “Eg-

beegbe” eye wòƒo nu emegbe ʋĩ  to
David ƒe nya si ŋu míeƒo nu le va yi
me be:

“Ne miese Mawu ƒe gbe egbeegbe
la

migasẽ to o.”
8 Elabena nenye ɖe Yosua kplɔ wo

de dzudzɔƒe si ŋugbe Mawu do na wo
la, anye ne Mawu magaƒo nu le ŋkeke
bubu  aɖeke  ŋu  o. 9 Ale  dzudzɔgbe
aɖe li si dzi Mawu ƒe amewo adzudzɔ
le, 10 elabena amesiame si de Mawu
ƒe dzudzɔƒea la, dzudzɔ dɔwɔwɔ abe
alesi Mawu hã dzudzɔe ene. 11 Eyata
mina míawo hã míaʋli sesĩe be míage
ɖe dzudzɔƒe ma, eye ame aɖeke na-
gasẽ to ava tsi mɔ ta o.

12 Elabena Mawu ƒe nya la le agbe,
eye wòle dɔ  wɔm. Eɖana wu yi  nu
evee ɖesiaɖe. Eƒona ɖe ame yia to ke,
eye wòmaa luʋɔ kple gbɔgbɔ dome,
emaa  ƒunuɖeƒewo  kple  ƒutomemi
dome, eye wòdzroa ame ƒe susu kple
dzimedidiwo me tsitotsito. 13 Mawu
ƒe  nuwɔwɔ  aɖeke  mele  ɣaɣla  ɖee
o. Woklo nu le nuwo katã dzi wole
dzedzem  ƒã  le  eŋkume.  Eya  gbɔe
míana akɔnta le míaƒe nyawo ŋu le.

Yesu, Nunɔlagãwo ƒe amegã
14 Azɔ  esi  Yesu,  Mawu  Vi,  si  nye
Nunɔlagã,  amesi  to dziƒowo me do
la le mía si ta la, mina míalé míaƒe
xɔse si me míeʋu la me ɖe asi sesĩe.
15 Elabena menye nunɔlagã si mate
ŋu ase nu gɔme na mí, ne míegbɔdzɔ
lae  le  mía  si  o,  ke  boŋ  esi  wote
kpɔ  le  nusianu  me  abe  míawo  ke

4.3: Ps 95.11 4.4: Mos I, 2.2 4.5: Ps 95.11 4.7: Ps 95.7-8 4.8: Mos V, 31.7; Yos 22.4
4.10: Mos I, 2.2

SFScripture:96.02.24 ParStyles:96.08.05 Cutouts:96.06.06 CVRefs:2004.09.26
RunningHead:96.08.15 Footnotes:96.06.06 PageLayout:96.05.04



ewe ("ewe-test.styles") -- 2005.09.29 -- 15:54
\id HEB EW59.sfm S.K. GATI EWE GHANA 9-10-87.

HEBRITƆWO 4 : 16 6

ene, ke mewɔ  nuvɔ̃  o lae le mía si.
16 Eyata mina míate ɖe Mawu ƒe fi-
azikpui si gbɔ wòvea ame nu le la ŋu
dzideƒotɔe, ale be le hiãgbe la, Mawu
nakpɔ nublanui na mí ave mía nu.

5 Elabena  nunɔlagã  ɖesiaɖe  si
wotia  tso  amewo  dome  la,  ɖe

woɖoe  anyi  be  wòanɔ  Mawu  kple
amewo  dome  awɔ  dɔ  ɖe  amewo
teƒe. Eƒe dɔe nye be wòanɔ  amewo
teƒe  atsɔ  nunanawo  na  Mawu
eye  wòasa  vɔ  ɖe  woƒe  nuvɔ̃wo  ta.
2 Nunɔlagã sia te ŋu gbɔa dzi blewu
na ame manyanuwo kple mɔtralawo,
elabena eya ŋutɔ  hã gbɔdzɔna. 3 Le
esia ta,  ele nɛ  be wòasa vɔ  ɖe eya
ŋutɔ ƒe nuvɔ̃wo kple ame bubuwo tɔ
siaa ta. 4 Ame aɖeke meɖoa eɖokui
nunɔlagãe  hedea  bubu  sia  eɖokui
ŋu o, ke boŋ Mawue yɔnɛ abe alesi
wòyɔ Aron ene.

5 Ale Kristo hã medo eɖokui ɖe dzi
be woaɖo ye nunɔlagãe o, ke Mawue
ɖoe hegblɔ be:

“Vinyeŋutsuvi nènye;
egbea ye medzi wò.”

6 Egagblɔ le teƒe bubu aɖe hã be:
“Nunɔla nènye tso mavɔ me

yi mavɔ me,
abe Melxizedek ene.”

7 Esime  Yesu  nye  amegbetɔ  la,
edo gbe ɖa ɖe kuku vevie,  kple ɣli
bobobo  kpakple  aɖatsi  na  amesi
te  ŋu  ɖee  tso  ku  me  la.  Mawu  se
eƒe  gbedodoɖa  kple  kukuɖeɖe  la,
elabena  evɔ̃a  Mawu. 8 Togbɔ  be
Mawu Vi wònye hã la, esrɔ̃  toɖoɖo
to fu siwo wòkpe la me. 9 Esi Mawu

wɔe wòde blibo le go sia go me vɔ
la,  eva  zu amesi  dzi  amesiwo katã
ɖoa  toe  la  tona  kpɔa  ɖeɖe  mavɔ.
10 Eyae nye amesi Mawu wɔ  wònye
nunɔlagã abe Melxizedek ene.

Migade megbe tso xɔse la gbɔ o
11 Nya geɖewo le mía si, siwo míedi
be míagblɔ tso nya sia ŋu hafi, gake
wo gbɔgblɔ nye dɔ, elabena miete ŋu
le nu gɔme sem kabakaba o. 12 Esia
le eme elabena togbɔ be ele be mi-
awo hã mianye nufialawo fifia hafi hã
la, miegahiã ame bubu be wòagafia
gɔmedzenu gbãtɔ, siwo le mawunya
me la mi. Mie le abe vidzĩ siwo gahiã
notsi ko, ke menye nuɖuɖu sesẽ o la
ene. 13 Amesiame si le notsi nom la,
ɖevi ko wòganye, eye menya naneke
le nu dzɔdzɔe wɔwɔ ŋu o. 14 Ke ame
tsitsiwoe  ɖua  nu  sesẽ.  Woawo  la,
wohe woƒe susu le nu geɖe me. Esia
na be wote ŋu dea vovototo nyui kple
vɔ̃ dome.

6 Eyata  mina  míaɖe  zɔ  adzo  le
gɔmedzenu siwo wofia le Kristo

ŋu  la  gbɔ,  atsi  ɖe  edzi.  Migana
míagbugbɔ  afia  nu  le  alesi  miatrɔ
dzi me tso nuwɔna maɖeviwo gbɔ,
kple  alesi  miaxɔ  Mawu dzi  asee la
mi  yeyee  o. 2 Míefia  nu  vovovowo
mi le mawutsideta, asidada ɖe ame
dzi, ame kukuwo ƒe tsitretsitsi kple
ʋɔnudɔdrɔ̃  mamlɛtɔ  ŋu. 3 Ne Mawu
lɔ̃  la,  nusiwo ana miatsi  ɖe edzi  la
ko míafia mi fifia.

4 Amesiwo Mawu ƒe kekelia klẽ na
kpɔ, eye woɖɔ eƒe nunana si tso dziƒo

5.3: Mos III, 9.7 5.4: Mos II, 28.1 5.5: Ps. 2.7 5.6: Ps 110.4 5.7: Mat 26.36-46; Mar 14.32-42;
Luk 22.39-46 5.12-13: Kor I, 3.2

7 HEBRITƆWO 7 : 2

la kpɔ; amesiwo si Gbɔgbɔ Kɔkɔe la
hã  su  kpɔ  la,  ne  wode  megbe  tso
Mawu gbɔ la, womagate ŋu awɔ wo
be woatrɔ  dzi me o. 5 Amesiawo ɖɔ
nu nyui si le Mawu ƒe Nyanyui la me
la kpɔ, eye wokpɔ gome le xexe si le
vava ge la ƒe ŋusẽdɔwo hã me. 6 Ale
ne wode megbe la,  wogaklã  Mawu
Vi  la  ɖe  ati  ŋu  ake  na  wo  ɖokui,
eye wokɔe do ɖe dzi be amewo nado
ŋukpee le  dutoƒo,  eyata  womagate
ŋu awɔ wo be woatrɔ dzi me o.

7 Mawu  yra  anyigba  si  noa  tsi
si  dzana  ɖe  edzi  enuenu,  eye
numiemiewo miena ɖe edzi  ale  be
wòɖea vi na amesiwo ta wode agble
ɖe edzi la. 8 Ke anyigba si dzi ŋu kple
sre  ɖeɖe  ko  mie  ɖo  hewɔ  la,  viɖe
aɖeke  mele  eŋu  o.  Woƒo  fi  dee  vɔ
kloe. Mlɔeba la, ɖeko woava tɔ dzoe.

9 Lɔlɔ̃tɔwo,  togbɔ  be  míeƒo  nu
alea  hã  la,  le  miawo  ya  gome  la,
míeka  ɖe  mia  dzi  be  mienya  nu
nyui siwo ku ɖe alesi Mawu axɔ mi
ɖe  agbe  la  ŋuti. 10 Elabena  Mawu
menye ame madzɔmadzɔ, ne wòaŋlɔ
miaƒe  dɔwɔwɔ  kple  lɔlɔ̃  si  mieɖe
fia  le  eƒe  ŋkɔ  ta  la  be  o.  Miekpe
ɖe  amesiwo  ŋuti  wokɔ  la  ŋu,  eye
miegale  edzi  le  kpekpem  ɖe  wo
ŋu  vaseɖe  fifi. 11 Ke  míedi  vevie
be  mia  dome  amesiame  nagado
vevie  nu  nenema  ke,  eye  wòanɔ
mɔ  kpɔm  kple  kakaɖedzi  blibo
vaseɖe  nuwuwu, 12 ale  be  miagazu
nugɔmemaselawo  o.  Ke  míedi  be
miakpɔ  amesiwo  tsɔ  xɔse  kple
dzigbɔgbɔ  blewu  xɔ  nusiwo  ŋugbe
Mawu do la ƒe nuwɔna awɔ.

Mawu ɖo kpe eƒe ŋugbedodo dzi
13 Esi Mawu do ŋugbe na Abraham la,
età eya ŋutɔ ɖokui nɛ, elabena ame
aɖeke meli kɔ wui si wòatà o. 14 Ebe:
“Mayra wò eye mana nàdzi asɔ gbɔ
fũ  kokoko.” 15 Ale esi  Abraham gbɔ
dzi blewu hedo dzi la, eƒe asi su nusi
ŋugbe Mawu do nɛ la dzi. 16 Amewo
tàa nu yɔa nane si  lolo wu woawo
ŋutɔ, ne wodi be yewoaɖo kpe nya si
yewogblɔ la dzi atsɔ awu nyaʋiʋliwo
katã nu. 17 Esiatae Mawu tà nu tsɔ ɖo
kpe eƒe ŋugbedodo la dzii ɖo, elabena
edi be eme nakɔ na amesiwo lava xɔ
nusi  ŋugbe yedo na  wo la  be  yeƒe
ɖoɖo metrɔna gbeɖe o. 18 Ale Mawu
wɔ nu eve, siwo nye ŋugbedodo kple
nutàta siwo mate ŋu atrɔ o, eye wo-
mate ŋu atsɔ wo aka aʋatsoe hã o la
ŋudɔ. Le nusiawo ta la, dzi gaɖo mí
amesiwo va sii tso la ƒo ale gbegbe
be  míele  mɔ  kpɔm  na  nusi  ŋugbe
wòdo na mí la. 19 Mɔkpɔkpɔ siae lé
míaƒe luʋɔwo ɖe te abe alesi seke léa
tɔdziʋu ɖe te la ene. Eto xɔmetsovɔ
la  ŋu eye wòge ɖe vɔsaƒe  kɔkɔe si
le  ememe la. 20 Afisiae  Yesu  ge  ɖo
ɖe mía teƒe  abe ŋgɔdola ene.  Eyae
nye amesi va zu nunɔlagã abe Melx-
izedek ene yi ɖe mavɔmavɔ me.

Nunɔla Melxizedek

7 Melxizedek  sia  nye  Salem-fia
eye  wònye  Mawu  Dziƒoʋĩtɔ  la

ƒe  nunɔla.  Edo  go  Abraham  esime
Abraham  trɔ  tso  aʋagbedzi  afisi
wòɖawu  fiawo  le,  eye  wòyrae.
2 Abraham tsɔ  nusiwo katã  dzi  eƒe

6.8: Mos I, 3.17-18 6.14: Mos I, 22.16-17 6.19: Mos III, 16.2 6.20: Ps 110.4 7.1-2: Mos I, 14.17-20

asi su la ƒe akpa ewolia nɛ.  Gbã la,
ŋkɔ “Melxizedek” gɔmee nye “fia nu
dzɔdzɔe wɔla.” Evelia nye Salem-fia
si fia be enye “Ŋutifafafia.” 3 Womeƒo
nu le tɔa alo nɔa ŋu o. Womeƒo nu le
eƒe dzidzime hã ŋu o. Ale womenya
naneke le eƒe dzidzi alo ku ŋuti o.
Esiata  eɖi  Mawu  Vi  la,  eye  wònye
nunɔla si li tso mavɔ me yi mavɔ me.

4 Mikpɔ alesi amesia nye ame ve-
vii la ɖa! Abraham, mía tɔgbui tsitsi
la kura gɔ̃ hã tsɔ aboyonuawo ƒe akpa
ewolia nɛ. 5 Le sea nu la, woɖe mɔ na
Levi ƒe dzidzimevi siwo ɖua nunɔla
be woaxɔ nuwo ƒe akpa ewolia le wo
de Israel viwo si, togbɔ be woawo hã
wonye Abraham ƒe dzidzimeviwo hã.
6 Ke amesia, si metso woƒe dzidzime
la me o la, xɔ nuwo ƒe akpa ewolia
le Abraham si, eye wòyra eya amesi
Mawu do ŋugbe la na. 7 Đikeke aɖeke
mele eme o, be amesi de ŋgɔ wu lae
yra ame gblɔe la. 8 Le nunɔlawo gome
la, amegbetɔe xɔa nuwo ƒe akpa ewo-
lia; ke le Melxizedek gome la, amesi
ŋu woɖi ɖase le be ele agbe lae xɔe.
9 Woate ŋu agblɔ kura be Levi, amesi
xɔ nuwo ƒe akpa ewolia ŋutɔ gɔ̃ hã
na  nuwo  ƒe  akpa  ewolia  to  Abra-
ham dzi, 10 elabena esime Abraham
do go Melxizedek la,  womekpɔ  dzi
Levi haɖe o; egale Abraham ƒe ali me
ko.

11 Levitɔwo ƒe nunɔlaɖuɖu dzie se
la  to  va  na  Israel-dukɔ  la.  Azɔ  la,
nenye be Levitɔwo ƒe nunɔlaɖuɖu sia
de  blibo  la,  ɖe  wògahiã  be  nunɔla
bubu  si  le  abe  Melxizedek  ene  la,
nagava  ɖe  Aron  viwo  teƒea? 12 Ne

nunɔlaɖuɖu  trɔ  la,  se  si  le  eŋu  la
hã trɔna godoo. 13 Amesi ŋu wogblɔ
nya siawo le la, to bubu mee wòtso,
eye ame aɖeke metso to ma me wɔ
subɔsubɔdɔ le vɔsamlekpuia gbɔ kpɔ
o. 14 Edze ƒã be Yuda-to la mee mía
Aƒetɔ  la  dzɔ  tso.  Mose megblɔ  nya
aɖeke tso to sia ƒe nunɔlaɖuɖu ŋuti o.

Nunɔla bubu si le abe Melxizedek ene
15 Nya sia me gakɔ ɖe edzi wu, esime
nunɔla bubu si ɖi Melxizedek la va
do. 16 Amesia va zu nunɔla,  menye
abe alesi woɖoe ɖi le se nu, be woaɖui
ɖe  dzidzime  nu  la  ene  o,  ke  boŋ
to  ŋusẽ  si  naa  agbe si  womate  ŋu
atsrɔ̃ o la dzi. 17 Elabena woɖi ɖase le
amesia ŋuti be: “Wò la, èzu nunɔla
tegbe,  abe  Melxizedek  ene.” 18 Gbã
la, woɖe se xoxo la ɖa, elabena ŋusẽ
kple viɖe aɖeke menɔ  eŋu o, 19 eye
mewɔ  naneke wòde blibo o. Evelia,
ena míele mɔ kpɔm na nusi nyo wu sã
la, eye míeto esia me te ɖe Mawu ŋu.

20 Woka atam kpe ɖe nunɔlaɖuɖu
yeye sia ŋuti.  Tsã la,  Mawu mekaa
atam na amesiwo woɖo nunɔlawoe
o. 21 Ke esi woɖo Yesu ya nunɔlae la,
Mawu ka atam nɛ gblɔ be:

“Aƒetɔ la ka atam,
eye matrɔ eƒe susu o.

‘Wò la, èzu nunɔla tegbe.”’
22 Esia wɔe be Yesu va zu amesi de
megbe na nubabla sia si nyo wu sã la.

23 Nunɔla  xoxotɔwo sɔ  gbɔ  ŋutɔ,
elabena wokuna kabakaba le dɔa gbɔ.
24 Ke esi Yesu ya le agbe tegbe ta la,
enye nunɔla yi ɖe mavɔ me. 25 Ale ete
ŋu xɔa amesiwo tena ɖe Mawu ŋu

7.5: Mos IV, 18.21 7.17: Ps 110.4 7.21: Ps 110.4

9 HEBRITƆWO 8 : 11

la ɖe agbe ɣesiaɣi to eya ŋutɔ ɖokui
dzi, elabena ele agbe ɖaa bene yeato
míaƒe nyawo na Mawu.

26 Edze be nunɔlagã sia tɔgbe nanɔ
mía si. Amesi le kɔkɔe, mokaka mele
eŋu o eye ɖi aɖeke mele eŋu o. Woɖe
amesia  ɖe  aga  sã  tso  nuvɔ̃wɔlawo
gbɔ, eye wodoe ɖe dzi wòle dziƒowo
tame ke. 27 Mehiã kura be nunɔlagã
sia nanɔ  vɔ  sam gbesiagbe, gbã, ɖe
eya  ŋutɔ  ƒe  nuvɔ̃wo  ta,  emegbe,
ɖe ame bubuwo tɔwo ta,  abe  alesi
nunɔlagã  bubuawo  wɔnɛ  la  ene  o.
Ewɔ esia zi ɖeka ko hena ɣeyiɣiawo
katã,  esime  wòtsɔ  eɖokui  sa  vɔe.
28 Le nyateƒe me la, Mose ƒe se la ɖoa
amegbetɔ  si  nye  gbɔdzɔgbɔdzɔtɔ
la  nunɔlagãe.  Ke  Mawu ƒe  atam si
wòka le Mose ƒe se la megbe la, ɖo
Vi  la  nunɔlagãe  tegbe  eye  wòwɔe
wòde blibo.

Yesu, míaƒe Nunɔlagã la

8 Azɔ  la,  nya  vevitɔ  si  le  nya  si
gblɔm míele  la  me lae  nye  be:

Nunɔlagã  sia  le  mía  si.  Ebɔbɔ  nɔ
anyi ɖe Bubutɔgã la ƒe fiazikpui ƒe
nuɖusime  le  dziƒo. 2 Nunɔlagã  sia
subɔna  le  kɔkɔeƒe  si  nye  agbadɔ
vavãtɔ  la me. Aƒetɔ  la ŋutɔe tu ag-
badɔ sia, ke menye amegbetɔ o.

3 Woɖoa  nunɔlagã  ɖesiaɖe  be
wòatsɔ  nunanawo  ana  eye  wòasa
vɔ,  eyata  ele  vevie  be  nane  nanɔ
nunɔla  sia  hã  si  bene  wòatsɔ  ana.
4 Azɔ la, nenye be anyigba dzie wòle
la,  manye  nunɔla  kura  o,  elabena
nunɔla  siwo naa nu ɖe se la  nu la
li xoxo. 5 Nunɔladɔ  si wowɔna la ɖi

dziƒotɔ le go aɖe ko me, eye wònye
nukpɔwɔɖeŋu  aɖe  ko.  Elabena  esi
Mose  be  yeatu  agbadɔa  la,  Mawu
gblɔ nɛ be: “Kpɔ egbɔ nàwɔ nusianu
ɖe nɔnɔme si wofia wò le toa dzi la
nu.” 6 Ke subɔsubɔdɔ si le Kristo si la
nyo wu xoxotɔ sã, abe alesi nubabla
si wòtsɔ  lé avu lae hã nyo wu ene,
elabena  wotu  eya  ɖe  ŋugbedodo
siwo nyo wu la dzi.

7 Ne  vodada  aɖeke  ɖe  mele
nubabla gbãtɔ  ma ŋu o la, anye ne
magahiã be woabla nu yeye o. 8 Ke
Mawu  kpɔ  vodada  le  amewo  ŋu
esime wògblɔ be:

“Aƒetɔ la be: Ŋkeke gbɔna
esime mawɔ nubabla yeye kple

Israel ƒe aƒe la
kple Yuda ƒe aƒe la.

9 Nubabla sia manɔ abe
esi mewɔ kple wo tɔgbuiwo,

esime melé woƒe alɔnu kplɔ
wo do goe

tso Egipte-nyigba dzi la ene o.
Elabena womewɔ nuteƒe le nu,

si mebla kple wo la me o;
ale nye hã nyemetsɔ ɖeke le

eme na wo o.
Ale gblɔm Aƒetɔ la le nye esi.”

10 Aƒetɔ la gagblɔ be:
“Le ŋkeke ma megbe la,

nu, si mele babla ge
kple Israel ƒe aƒe lae nye esi:

Matsɔ nye sewo ade woƒe susu
me,

eye maŋlɔ wo ɖe woƒe dzi ŋu.
Manye woƒe Mawu,

eye woawo anye nye dukɔ.
11 Ame aɖeke magafia nu ehavi

7.27: Mos III, 9.7 8.1: Ps. 110.1 8.5: Mos II, 25.40 8.8-12: Yer 31.31-34

alo nɔvia agblɔ be:
‘Dze si Aƒetɔ la’ o,

elabena amesiame ŋutɔ ladze
sim

tso ɖevi suetɔ dzi
vaseɖe ame tsitsitɔ kekeake dzi.

12 Elabena makpɔ nublanui na wo
le nu madzɔmadzɔ siwo wowɔ

la ta,
eye nyemagaɖo ŋku nuvɔ̃ siwo

wowɔ la dzi akpɔ o.”
13 Esi wògblɔ  be nubabla “yeye” la,
efia be ena gbãtɔ la do xoxo. Azɔ nusi
tsi, do xoxo vɔ la, eteƒe madidi hafi
wòabu ɖa keŋ o.

Mawusubɔsubɔ le dziƒo kple anyigba

9 Azɔ  la,  le  nubabla  xoxotɔ  ŋɔli
la,  mawusubɔsubɔ  ŋuti  sewo li,

eye  wotu  anyigbadzigbadɔ  si  me
wosubɔna  le  la. 2 Woma  agbadɔa
me  ɖe  eve  kple  avɔ.  Woyɔa  teƒe
gbãtɔ be Kɔkɔeƒe, eye afisiae wodaa
akaɖiti, kplɔ̃ kple vɔsabolo la ɖo. 3 Le
xɔmetsovɔ  evelia megbe la, agbadɔ
bubu  li.  Woyɔa  eya  be  Kɔkɔeƒe  ƒe
Kɔkɔeƒe. 4 Nusiwo  le  afisia  la  woe
nye  sikavɔsamlekpui  si  dzi  wotɔa
dzo lifi  le,  nubablaɖaka si  ŋu wofa
sika  ɖo  keŋ  kpe  ɖo.  Nubablaɖaka
la  me  nuwoe  nye  sikaze  aɖe,  si
me mana le, Aron ƒe ati lalã si dzè
kple  nuŋlɔkpe  eve  siwo  dzi  woŋlɔ
Mawu  ƒe  seawo  ɖo. 5 Mawudɔlawo
ƒe  nɔnɔmekpakpawo  le  aɖaka  sia
tame  siwo  le  Mawu  ƒe  ŋutikɔkɔe
ɖem fia, eye wodo vɔvɔli ɖe zikpui

si  gbɔ  wokpɔa nublanui na ame la
dzi.  Míate  ŋu  aƒo  nu  tso  nusiawo
ŋu tsitotsito fifia o.

6 Esi  woɖo  nuawo  ɖi  alea  la,
nunɔlawo yina ɖe agbadɔ gbãtɔ, si le
gota gome la me edziedzi ɖasubɔna
le afima. 7 Ke nunɔlagã koe gena ɖe
agbadɔ evelia ya me, zi ɖeka ƒe ɖeka.
Ne eyina la, etsɔa lãʋu ɖe asi. Ʋu siae
wòtsɔna naa Mawu ɖe eya ŋutɔ kple
dukɔ  la  ƒe  numanyamanya ta. 8 To
esia me, Gbɔgbɔ Kɔkɔe la ɖee fia be
zi  alesi  agbadɔ  ŋgɔgbetɔ  la  gali  ko
la,  mɔ  meʋu be  woage ɖe  Kɔkɔeƒe
ƒe Kɔkɔeƒe la o. 9 Esia nye nufiame
aɖe le egbeŋkeke siawo ŋu. Togbɔ be
wonaa nunanawo kple vɔsanuwo le
ɖoɖo sia nu hã la, womete ŋu wɔnɛ
be mawusubɔla ƒe dzitsinya ŋu kɔna
keŋkeŋ  o, 10 elabena  nusiawo  katã
ku  ɖe  nuɖuɖu,  nunono  kple  kɔnu
ƒomevi  vovovo  siwo  ku  ɖe  ame  ƒe
ŋutilãŋukɔkɔ  ko  ŋu.  Wowɔ  ɖoɖo
siawo  katã  na  amegbetɔ,  vaseɖe
esime woava ɖɔ nuwo ɖo.

11 Ke  Kristo  va  do  abe  nunɔlagã
ene  na  nu  nyui  siwo  va  la.  Enye
nunɔla le agbadɔ  si  lolo,  eye wòde
blibo  sã  wu  xoxotɔ  la  me.  Eya  la,
menye  asie  wotsɔ  tui  o,  si  gɔmee
nye be metso xexe sia me o. 12 Kristo
ge ɖe Kɔkɔeƒe  la  zi  ɖeka hɔ̃  ko  ɖe
ɣeyiɣiawo  katã  nu.  Menye  gbɔ̃tsu
kple nyivi ƒe ʋue wòtsɔ yii o; ke boŋ
eya ŋutɔ ƒe ʋue! Ale wòwɔe be Mawu
naxɔ mí ɖe agbe tegbe. 13 Gbɔ̃tsu kple
nyitsu ƒe ʋu kpakple nyinɔ  si  wotɔ

9.2: Mos II, 26.1-30, 25.31-40, 23-30 9.3: Mos II, 26.31-33 9.4: Mos II, 30.1-6, 25.10-16, 16.33;
Mos IV, 17.8-10; Mos II, 25.16; Mos V, 10.3-5 9.5: Mos II, 25.18-22 9.6: Mos IV, 18.2-6 9.7: Mos
III, 16.2-34

dzoe wòfiã la ƒe afie wotsɔna wuna ɖe
ame makɔmakɔ ŋu, eŋuti kɔna. 14 Ke
Kristo to Gbɔgbɔ mavɔ la dzi tsɔ eya
ŋutɔ  ɖokui na Mawu abe vɔsanu si
ŋu mokaka mele o la ene. Aleke wɔ
eƒe ʋu sia maklɔ míaƒe dzitsinya ŋu
tso dɔwɔna siwo me viɖe aɖeke mele
o la me, bene wòana míasubɔ Mawu
gbagbe la nyuie wu o mahã?

15 Esiata  Kristo  nye  amesi  tsɔ
nubabla  yeye  la  lé  avui,  ale  be
amesiwo woyɔ  la  naxɔ  domenyinu
mavɔ,  si  ŋugbe  wodo  la.  Esia  va
eme elabena amee ku,  eye esia  ɖe
vodada  siwo  nɔ  anyi  le  nubabla
xoxo la ŋɔli ɖa.

16 Godoo  la,  ne  ame  meku  o  la,
womewɔa eƒe domenyigbalẽ ŋudɔ o.
17 Zi alesi amesi wɔ domenyigbalẽ la
gale agbe la, womate ŋu awɔ agbalẽa
ŋudɔ  o. 18 Esiata  wotsɔ  ʋu  ɖo  kpe
nubabla xoxotɔ gɔ̃ hã dzii. 19 Le susu
sia ta la,  ne Mose ɖe gbeƒã sedede
ɖesiaɖe na dukɔ  bliboa vɔ  la, etsɔa
nyivi kple gbɔ̃tsu ƒe ʋu kple tsi kpena
ɖe alẽfu  dzĩ  kple  amagbe ʋeʋĩ  aɖe
ŋu wuna ɖe agbalẽ la kple ameawo
dzi 20 hegblɔna  be:  “Nubabla  ƒe  se
si  Mawu  de  na  mi  la  ƒe  ʋue  nye
esi.” 21 Etsɔa ʋu la wuna ɖe agbadɔa
kple  nusiwo  katã  ŋudɔ  wowɔna  le
subɔsubɔa me la hã dzi. 22 Le nyateƒe
me  le  sea  nu  la,  ʋue  wotsɔna  kɔa
nusianu kloe ŋui, eye ne womekɔ ʋu
ɖi o la, wometsɔa nuvɔ̃ kena o.

Yesu tsɔ eɖokui sa vɔe heɖe nuvɔ̃ ɖa
23 Ale ehiã be woawɔ kɔnu siawo atsɔ

akɔ nusiwo ɖi dziƒonuwo ko la ŋutii.
Ke le dziƒonuwo ŋutɔ gome la, wotsɔ
vɔsanu siwo nyo wu anyigbadzitɔwo
la kɔ wo ŋutii. 24 Elabena Kristo meyi
ɖe Kɔkɔeƒe si wotsɔ asi tui, eye wònye
vavãtɔ  la  ƒe  kpɔɖeŋu  ko  la  me  o,
ke boŋ dziƒo ŋutɔe wòyi, afisi wòle
Mawu ŋkume ɖe mía teƒe le. 25 Meyi
ɖe  afima  be  yeatsɔ  ye  ɖokui  anɔ
vɔsami edziedzi, abe alesi nunɔlagã
la  gena  ɖe  Kɔkɔeƒe  ƒe  Kɔkɔeƒe  la
ƒe  sia  ƒe  kple  lãʋu  si  menye  eya
ŋutɔ  tɔ  lo la ene o. 26 Nenye nene-
mae wòle la, anye ne fukpekpe dzi
ko Kristo anɔ tegbe tso xexeame ƒe
gɔmedzedzea me ke. Ke alesi wòle fi-
fia la, Kristo va zi ɖeka hɔ̃ ko le xex-
eame ƒe  nuwuwu ŋkeke siawo me,
bene  yeatsɔ  ye  ŋutɔ  ye  ɖokui  asa
vɔe, aɖe nuvɔ̃ ɖa. 27 Mawu ɖoe ɖi be
amegbetɔ naku zi ɖeka ko, eye le eya
megbe la, woadrɔ̃ ʋɔnui. 28 Nenema
ke wotsɔ Kristo hã sa vɔe zi ɖeka ko,
bene wòaɖe ame geɖewo ƒe nuvɔ̃wo
ɖa. Ale ne egava zi evelia la, magawɔ
naneke le nuvɔ̃ ŋuti o, ke boŋ ame-
siwo le mɔ kpɔm nɛ vevie la ko wòaxɔ
ɖe agbe.

10 Yudatɔwo ƒe se la la, nu nyui
siwo le vava ge la ƒe vɔvɔli ko

wònye,  menye eyae nye nu vavãtɔ
la o. Esiata se la mate ŋu ato vɔsasa
siwo wowɔna ƒe sia ƒe la dzi awɔ ame-
siwo tena vaa Mawu gbɔ  la, woade
blibo  gbeɖe  o. 2 Đe  wòate  ŋu  awɔ
ame wòade blibo la, anye ne amewo
dzudzɔ vɔsasa. Nenye ɖe subɔla siwo
ta wosa vɔ ɖo la ŋuti kɔ zi ɖeka ko

9.13: Mos III, 16.15-16; Mos IV, 19.9, 17-19 9.19-20: Mos II, 24.6-8 9.21: Mos III, 8.15 9.22: Mos
III, 17.11 9.28: Yes 53.12

la, anye ne woƒe dzitsinya maganɔ fɔ
bum wo be nuvɔ̃  le wo ŋuti o. 3 Ke
vɔsasa  siawo  gaɖoa  ŋku  amewo  ƒe
nuvɔ̃wo dzi na wo ƒe sia ƒe, 4 elabena
nyitsu kple gbɔ̃tsu ƒe ʋu mate ŋu aɖe
nuvɔ̃ ɖa le ame ŋu akpɔ o.

5 Esiata  esi  Kristo gbɔna ɖe xex-
eame la, egblɔ na Mawu be:

“Menye vɔsasa kple nunanawo
dim nèle o,

ke boŋ èwɔ ŋutilã nam.
6 Numeme nunanawo kple

nuvɔ̃ɖeɖeɖa nunanawo
medzea ŋuwò o.

7 Tete megblɔ be: ‘Yoo Mawu,
meva be mawɔ wò lɔlɔ̃nu’,

abe alesi woŋlɔe ɖe mawunya me
le ŋutinye ene.”

8 Gbã  la,  egblɔ  be:  “Menye  vɔsasa,
nunanawo, numemewo, kple nusiwo
wonana  ɖe  nuvɔ̃  ta  lae  nèdi  alo
woawoe dzea  ŋuwò o.”  Evɔ  wònye
se  la  nue  wonaa  nusiawo  ɖo  hafi.
9 Egagblɔ hã be: “Yoo, meva be mawɔ
wò lɔlɔ̃nu.” Eɖe ɖoɖo gbãtɔ la ɖa be
yeatsɔ  evelia  aɖo  eteƒe. 10 Esi  Yesu
Kristo wɔ Mawu ƒe lɔlɔ̃nu hetsɔ eƒe
ŋutilã  na  zi  ɖeka  ko  ɖe  ɣeyiɣiawo
katã nu ta la, Mawu kɔ mía ŋuti.

11 Nunɔla  ɖesiaɖe  tsia  tsitre  ɖe
Mawusubɔƒe  la  gbesiagbe.  Etsɔa
nunana mawo ke saa vɔe edziedzi,
togbɔ  be  womate  ŋu  aɖe  nuvɔ̃wo
ɖa  akpɔ  o  hã. 12 Ke  esi  Kristo  va
sa  vɔ  ɖeka  ma  ko  ɖe  nuvɔ̃wo  ta
hena ɣeawokatãɣi la, eyi ɖabɔbɔ nɔ
anyi  ɖe  Mawu  ƒe  nuɖusime. 13 Tso
ɣemaɣi  dzi  la,  ele  lalam  vaseɖe

esime  woatsɔ  eƒe  futɔwo  awɔ  eƒe
afɔɖodzinui. 14 Kristo sa vɔ  zi  ɖeka
ko ɖe ɣeyiɣiawo katã nu, eye wòwɔ
amesiwo ŋu wokɔ la bliboe.

15 Le nyateƒe me la, Gbɔgbɔ Kɔkɔe
la hã ɖi ɖase na mí le esia ŋuti. Gbã
la, egblɔ be:

16 “Aƒetɔ la gblɔ be:
‘Le ŋkeke mawo megbe la,

nu, si mabla kpli wo la nye esi:
Matsɔ nye sewo ade woƒe dzi me,

eye maŋlɔ wo ɖe woƒe susu
me.”’

17 Egblɔ kpe ɖe eŋu be:
“Nyemagaɖo ŋku woƒe nuvɔ̃wo

kple woƒe vodadawo dzi o.”
18 Ne wotsɔ nusiawo ke la, megahiã
be woasa vɔ ɖe nuvɔ̃ ta o.

Mina míate ɖe Mawu ŋu
19 Eyata  nɔviwo,  dzi  ɖo  mía  ƒo  be
míage  ɖe  Kɔkɔeƒe  ƒe  Kɔkɔeƒe  la  to
Yesu ƒe ku si wòku la dzi. 20 Etsɔ eƒe
ŋutilã ɖe mɔ gbagbe yeye na mí to
xɔmetsovɔ  la  me. 21 Ale  esi  nunɔla
triakɔ  si le Mawuƒe la nu la le mía
si  la, 22 mina  míate  ayi  Mawu  gbɔ
kple dzi si toa nyateƒe, xɔse si li ke
sesĩe, dzi si ƒe dzitsinya vɔ̃ɖi woklɔ ɖa
keŋkeŋ kple ŋutilã si wole tsi zɔzrɔ̃e
na nyuie la. 23 Mina míalé nusi me
míeʋu hele  mɔ  kpɔm na la  me ɖe
asi sesĩe maʋamaʋãe, elabena amesi
do  ŋugbe  la  na  mí  la,  nuteƒewɔla
wònye. 24 Mina míabu alesi míanyɔ
mía nɔewo ɖe nɔvilɔlɔ̃ kple agbenɔnɔ
nyui  ŋu  la  ŋu. 25 Migana  míagbe
míaƒe takpeƒewo yiyi, abe alesi mia

10.5-7: Ps 40.6-8 10.11: Mos II, 29.38 10.12-13: Ps 110.1 10.16: Yer 31.33 10.17: Yer
31.34 10.22: Mos III, 8.30; Xez 36.25

dometɔ aɖewo wɔna la ene o. Ke boŋ
mina míade dzi ƒo na mía nɔewo ɖe
edzi vevie wu, esi míenya be ŋkeke
la tu aƒe ta.

26 Elabena  ne  míenya  nyateƒe  la
vɔ keŋ, hafi gaɖoe le nuvɔ̃ wɔm la,
ekema vɔsasa aɖeke megali aɖe nuvɔ̃
la ɖa o. 27 Ke ɖeko míanɔ mɔ kpɔm
kple vɔvɔ̃ na fɔbubu kple dzo bibi gã
si afia Mawu ƒe futɔwo la. 28 Ne ame
aɖe da  Mose ƒe  se  la  dzi  la,  wom-
ekpɔa  nublanui  nɛ  o,  ɖe  wowunɛ;
ɖasefo eve alo etɔ̃ koe hiã. 29 Ke ne
ame aɖe tu afɔ Mawu Vi la dzi, eye
mebu nubabla ƒe ʋu si kɔ eŋuti la ɖe
naneke me o, eye wòdo vlo Mawu ƒe
Gbɔgbɔ si vea ame nu la, ɖe medze be
woahe to nɛ vevie awu oa? 30 Elabena
míenya eya, amesi gblɔ be: “Nyee nye
hlɔ̃biala; nye la, maɖo eteƒe.” Egagblɔ
hã be: “Aƒetɔ la adrɔ̃ ʋɔnu eƒe dukɔ.”
31 Baba na amesi ge ɖe Mawu gbagbe
la si me!

32 Ke miɖo ŋku ŋkeke siwo va yi,
esime  miedze  si  Mawu  teti  la  dzi.
Ɣemaɣi  la,  miedo dzi,  ʋli  sesĩe eye
miekpe fu geɖe hã. 33 Ɣeaɖewoɣi la,
wodzua mi gɔ̃ hã le dutoƒo, eye miex-
axana, eye ɣeaɖewoɣi hã la, wobua
mi  dea  amesiwo  ŋuti  wowɔa  esi-
awo  ɖo  la  dome. 34 Le  nyateƒe  me
la,  mia  kple  gamenɔlawo  miekpe
fu,  eye  togbɔ  be  amewo  xɔ  miaƒe
nunɔamesiwo  le  mia  si  sesẽtɔe  hã
la,  mieɖe  asi  le  wo  ŋu  na  wo  faa
kple  dzidzɔ,  elabena  miawo  ŋutɔ
mienya bena nunɔamesi siwo nyo wu
emawo, eye woanɔ anyi ɖaa la le mia

si. 35 Eyata migana dzi naɖe le mia
ƒo o,  elabena fetu gã aɖe li  na mi.
36 Ehiã be miado dzi ale be miate ŋu
awɔ Mawu ƒe lɔlɔ̃nu, eye miaxɔ nusi
ŋugbe wòdo la. 37 Elabena mawunya
gblɔ be:

“Esusɔ ʋɛ ko
ne amesi gbɔna la nava ɖo;
matsi megbe o.

38 Ke nye ame dzɔdzɔe la anɔ agbe
elabena exɔ dzinye se.

Evɔ ne ehe ɖe megbe la,
nyemagakpɔ ŋudzedze le

eŋu o.”
39 Míawo  ya  la,  mímele  amesiwo
hena  ɖe  megbe  hetsrɔ̃na  la  dome
o, ke boŋ míele amesiwo xɔ se, eye
wole agbe la dome.

Xɔse

11 Xɔse  nye alesi  ame kana ɖe
nusi wòle mɔ kpɔm na la dzi,

eye wòɖoa dzi  ɖe nusi  kpɔm mele
o  la  ŋu  be  eli. 2 Xɔsee  na  Mawu
kpɔ ŋudzedze le mía tɔgbuiwo ŋu le
blema.

3 Xɔsee na míese egɔme be Mawu
ƒe  nyae  wotsɔ  wɔ  xexeame,  ale  be
wowɔ  nusi  kpɔm míele  la  tso nusi
womekpɔna o la me.

4 Xɔsee Abel tsɔ na nu Mawui, eye
eƒe  vɔsasa  dze  Mawu  ŋu  wu  Kain
tɔ, ale Mawu bui nu dzɔdzɔe wɔlae.
Mawu xɔ  eƒe  nunanawo,  eye  wòto
eme ɖi ɖase nyui le eŋu. Abel ku baa,
gake egale nu ƒom to eƒe xɔse dzi.

5 Xɔse tae wokɔ Henox yi dzii, ale
be meku o. Womegakpɔe o, elabena

10.27: Yes 26.11 10.28: Mos V, 17.6, 19.15 10.29: Mos II, 24.8 10.30: Mos V, 32.35, 36
10.37-38: Hab 2.3-4 11.3: Mos I, 1.1; Ps 33.6,9; Yoh 1.3 11.4: Mos I, 4.3-10

Mawue kɔe yii. Azɔ hafi woakɔe ayii
la,  woɖi  ɖase le eŋu be eƒe nu dze
Mawu ŋu. 6 Ne xɔse mele ame aɖe si
o la, eƒe nu mate ŋu adze Mawu ŋu
akpɔ o. Elabena ele be amesiame si
vaa Mawu gbɔ la naxɔe ase be Mawu
li,  eye  wònaa  amesiwo  le  edim  la
kpɔnɛ.

7 Xɔsee na Noa ɖo to Mawu esime
wògblɔ nɛ be nusi medzɔ ame aɖeke
kpɔ kpɔ o la gbɔna dzɔdzɔ ge. Ekpa
aɖakaʋu si  ɖe eya kple eƒemetɔwo.
To esia me la,  ebu fɔ  xexemetɔwo,
eye wòva xɔ domenyinu si li na ame
dzɔdzɔe siwo xɔ se la.

8 Xɔsee na Abraham ɖo to Mawu
esi wòyɔe be wòaʋu ayi anyigba si
wòava xɔ abe eƒe domenyinu ene la
dzi. Ale eʋu yi, togbɔ be menya afisi
yim wòle o hã. 9 Xɔsee na Abraham
nɔ anyigba si ŋugbe wodo nɛ la dzi
abe amedzro ene. Eya kple Isak kpak-
ple  Yakob  wonɔ  agbadɔ  me  togbɔ
be  anyigba  si  dzi  wonɔ  la  ŋugbee
wodo na wo hafi. 10 Abraham wɔ esia
elabena enɔ mɔ kpɔm na dugã si si
gɔmeɖoɖo li na si Mawu ŋutɔ tu la.

11 Xɔsee na ŋusẽ gaɖo Sara ke hã
ŋu wòfɔ fu, togbɔ be etsi ku nyagã hã,
elabena ebu Mawu amesi do ŋugbe
la nɛ la be enye nuteƒewɔla. 12 Eyata
tso Abraham ɖeka ma, si ku vɔ keŋ
la me la, dzidzimevi siwo sɔ gbɔ abe
ɣletiviwo alo ƒutake maxlemaxlẽ ene
la va dzɔ.

13 Amesiawo katã ku kple xɔse eye

woƒe  asi  mesu  nusi  ŋugbe  Mawu
do  na  wo  la  dzi  o,  ke  wokpɔe  le
adzɔge ʋĩ hedo wòezɔ nɛ ya. Wolɔ̃ ɖe
edzi be amedzrowo kple mɔzɔlawo
ko  yewonye  le  anyigba  sia  dzi.
14 Elabena amesiwo gblɔa nya sia la,
ɖee  fia  kɔtɛe  be  yewole  denyigba
aɖe  dim. 15 Nenye  anyigba  si  dzi
woʋu dzo le la dim wole la, anye ne
woakpɔ  mɔ  atrɔ  ayi. 16 Ke abe alesi
wòle ene la, wole denyigba si nyo wu
ema la dim. Esiae nye denyigba si le
dziƒo. Eyata mekpea ŋu na Mawu be
woyɔnɛ be yewoƒe Mawu o, elabena
edzra du gã aɖe ɖo ɖi na wo.

17 Xɔsee na Abraham tsɔ via Isak
na, esime Mawu doe kpɔ. Togbɔ be vi
si ŋugbe Mawu do nɛ lae nye ema hã
la, eganɔ klalo be yeatsɔ ye viŋutsuvi,
ɖeka hɔ̃ la, asa vɔe na Mawu. 18 Mawu
gblɔ  le Isak ŋu le mawunya me na
Abraham be: “Isak viwoe ava zu wò
dzidzimeviwo.” 19 Abraham  bui  be
Mawu ate ŋu afɔ Isak ɖe tsitre tso ku
me gɔ̃ hã. Esiata wògagbugbɔe xɔ abe
ɖe wòfɔ tso ku me ene.

20 Xɔsee  na  Isak  yra  Yakob  kple
Esau le nusi woava zu emegbe la ŋuti.

21 Xɔsee na esime Yakob ɖo kudo
nu la, ede ta agu ɖe eƒe atizɔti dzi, do
gbe ɖa eye wòyra Yosef viŋutsuawo.

22 Xɔsee na esime Yosef ƒe kuɣi ɖo
la, wòƒo nu le Israel viwo ƒe dzodzo le
Egipte ŋu, eye wòɖo alesi wòaɖi yee
la na wo.

23 Xɔsee na Mose dzilawo ɣlae ɣleti

11.5: Mos I, 5.21-24 11.7: Mos I, 6.13-22 11.8: Mos I, 12.1-5 11.9: Mos I, 35.27 11.11: Mos
I, 18.11-14, 21.2 11.12: Mos I, 15.5, 22.17, 32.12 11.13: Mos I, 23.4; Kro I, 29.15; Ps 39.12
11.17: Mos I, 22.1-14 11.18: Mos I, 21.12 11.20: Mos I, 27.27-29, 39-40 11.21: Mos I, 47.31,
48.1-20 11.22: Mos I, 50.24-25; Mos II, 13.19

etɔ̃  sɔŋ  tso  esime  wodzii,  elabena
wokpɔ  be  ɖevia  nyakpɔ  ŋutɔ,  eye
womevɔ̃ se si Egipte Fiagã de la o.

24 Xɔsee na esi Mose tsi la, wògbe
be  womegayɔ  ye  be  Egipte  Fiagã
vinyɔnuvi  la  vi  o. 25 Ke boŋ  elɔ̃  be
yeakpe fu kple Mawu ƒe amewo wu,
be yease vivi le nuvɔ̃wɔwɔ me ɣeyiɣi
kpui aɖe ko. 26 Mose bu be ŋukpe si
woado ye le Kristo la ta la xɔ asi sã
wu kesinɔnu siwo le Egipte, elabena
ekpɔ fetu si wòava xɔ la dzi ɖa.

27 Xɔsee  na  Mose  dzo  le  Egipte,
eye mevɔ̃ fia ƒe dɔmedzoe o, elabena
elé  Mawu  si  kpɔm  mele  o  la  me
ɖe  asi  sesĩe,  abe  ɖe  wòle  ekpɔm
gã ene. 28 Xɔsee  na  Mose  ɖo  Ŋuti-
totoŋkeke la anyi, eye wòna wohlẽ
ʋu ɖe ʋɔtrutiwo ŋu bene dɔla si atsrɔ̃
ŋgɔgbeviwo la nagawɔ nuvevi Israel
viwo ya o.

29 Xɔsee na Israel-dukɔ la tso Ƒudzĩ
la  abe  anyigba  ƒuƒui  dzi  zɔm  wole
ene. Evɔ esime Egiptetɔwo hã te et-
sotso kpɔ la, wotsi eme no tsi ku.

30 Xɔsee  na  gli  si  ƒo  xlã  Yerixo-
dua  la  mu  dze  anyi  gbloo,  esime
Israel  viwo  zɔ  ƒo  xlãe  ŋkeke  adre.
31 Xɔsee na Raxab, gbolo la, metsrɔ̃
kple tosẽlawo o, elabena exɔ  ŋkut-
salaawo  nyuie  wodze  egbɔ.  Sam  I,
1.1-25.1

32 Nya  ka  magagblɔ?  Elabena
ɣeyiɣi  meli  be  maƒo  nu le  Gideon,
Barak, Simson, Yefta, David, Samuel

kple  Mawu  ƒe  gbeƒãɖelawo  ŋu  o.
33 Xɔsee na amesiawo dometɔ aɖewo
ɖu  fiaɖuƒewo  dzi  le  aʋa  me;  ɖewo
na amewo wɔ nu dzɔdzɔe; ɖewo xɔ
nusiwo ŋugbe wodo na  wo la,  eye
ɖewo mia nu na dzatawo. 34 Xɔse kee
na amewo tsi dzo si le bibim flaflafla
la. Eyae na womewu ame aɖewo o.
Xɔsee na ŋusẽ gaɖo amesiwo gbɔdzɔ
la ŋu, eye eyae na amewo wɔ kalẽ le
aʋa me. Eya kee na woƒe futɔwo ka
hlẽ. 35 Xɔsee na amewo fɔ vi kukuwo
ɖe tsitre na nyɔnuwo.

Wowɔ funyafunya ame aɖewo eye
wogbe be womegaɖe yewo le ga me
o, vaseɖe esime woku. Wowɔ esia ale
be woava nɔ  agbe si  nyo wu sã la.
36 Woɖu fewu le ame bubuwo ŋu, ƒo
wo, de kɔsɔkɔsɔ  gɔ̃  hã wo hede wo
gaxɔ me. 37 Woƒu kpe ame aɖewo, eye
wodze  ɖewo  ɖe  eve  kple  laxalaxa.
Wowu ɖewo kple yi, ɖewo zu hiãtɔ
xaxa, tsi alẽgbalẽ kple gbɔ̃gbalẽ me
nɔ yiyim, eye amewo wɔ funyafunya
wo. 38 Xexe sia me medze amesiawo
anɔ  hafi  o!  Ke  wole  tsaglala  tsam
le gbedadaƒo kple towo dzi, le dowo
kple agadowo me.

39 Togbɔ be amesiawo katã ƒe xɔse
ɖi  ɖase le wo ŋu nyuie hã la,  nusi
ŋugbe  Mawu  do  na  wo  la  mesu
wo  si  o. 40 Elabena  Mawu  kpɔ  nu
nyui si nyo wu la, da ɖi  na mí eye
míawo manɔmee la,  womawɔ  woa-
mawo woade blibo o.

11.23: Mos II, 2.2, 1.22 11.24: Mos II, 2.10-12 11.27: Mos II, 2.15 11.28: Mos II, 12.21-30
11.29: Mos II, 14.21-31 11.30: Yos 6.12-21 11.31: Yos 2.1-21; 6.22-25 11.32: Ʋɔn 6.11-8.32,
4.6-5.31, 13.2-16.31, 11.1-12.7; Sam I, 16.1-Fia I, 2.11; 11.33: Dan 6.1-27 11.34: Dan 3.1-30
11.35: Fia I, 17.17-24; Fia II, 4.25-37 11.36: Fia I, 22.26-27; Kron II, 18.25-26, Yer 20.2, 37.15,
38.6 11.37: Kro II, 24.21

Mawu, mía Fofo

12 Le  esia  ta,  le  ɖaseɖila  geɖe
siwo ƒo xlã mi abe alilikpo ene

ta la, mina míaɖe nu kpekpewo katã
kple  nuvɔ̃  ɖesiaɖe  si  lé  ɖe  mía  ŋu
kaɖi la ƒu gbe, eye míake duɖime si
dze ŋgɔ mí la kple kutrikuku. 2 Mina
míaƒe ŋku nanɔ Yesu dzi ɖa. Eyae ɖo
míaƒe xɔse la gɔme anyi eye wòwɔe
wòde blibo.  Esi  wònya dzidzɔ  si  le
eŋgɔ ta la, edo dzi kpe fu le atitsoga
ŋu, eye wòbu ŋukpe si le atitsoga ŋu
la nu tsɛ ko. Ke azɔ la, ebɔbɔ nɔ anyi
ɖe Mawu ƒe fiazikpui la ƒe nuɖusime.

3 Mibu Yesu ŋu ɖa ne ɖeɖi nagate
mia ŋu o. Eyae do dzi lɔ̃ nuvɔ̃wɔlawo
tsi tre ɖe eŋu vevie. 4 Togbɔ be miele
aʋa wɔm kple nuvɔ̃ hã la, mieva ɖo
afisi wòhiã le be woakɔ miaƒe ʋu ɖi
haɖe o. 5 Đe mieŋlɔ dzideƒonya si me
woyɔ  mi le be viŋutsuviwo la bea?
Eyae nye be:

“Vinye, ne Aƒetɔ la he to na
wò la,

mègabui nu tsɛ o.
Ne eka mo na wò la,

dzi megaɖe le ƒowò o.
6 Elabena amesi Aƒetɔ la lɔ̃na la,

eyae wòhea to na;
amesiame si wòxɔ vii la,

eyae wòƒona.”
7 Ne  wole  hehe  nam  mi  la,  mido
dzi.  Mawu ɖe wòle mia kplɔm abe
viwo ene.  Vi kae li  si  fofoa menaa
hehee o? 8 Ne wona hehe amesiame
vɔ,  eye wogblẽ  miawo ya ɖi,  wom-
ena hehe mi o la, ekema gbɔmeviwo

mienye, ke menye vi ŋutɔŋutɔwo o.
9 Hekpeɖe esia ŋu la, fofowo le mía
si le anyigba dzi be woana hehe mí,
eye  míetsɔa  bubu  na  wo.  Đe  mele
be míabɔbɔ mía ɖokui ɖe gbɔgbɔwo
Fofo la te bene míanɔ agbe oa? 10 Fofo
mawo ya na hehe mí le ɣeyiɣi kpui
aɖe, si dze wo ŋu la ko me, ke Mawu
ya naa hehe mí bene wòanyo na mí,
ale be míawo hã míava zu kɔkɔe. 11 Le
nyateƒe me, vaseɖe fifi gɔ̃ hã, ne wole
hehe nam ame aɖe la,  medzɔa dzi
nɛ  o;  evenɛ  boŋ.  Emegbe  la,  hehe
sia nana be wòwɔa nu dzɔdzɔe eye
wònɔa agbe le ŋutifafa me.

Nuxlɔ̃amenyawo kple nyagbenamewo
12 Eyata  mido  ŋusẽ  miaƒe  asi  siwo
wɔ gblɔdɔ kple miaƒe klo siwo tu la.
13 Miɖe mɔ dzɔdzɔewo ne miato wo
dzi bene bunɔ, nagatra mɔ o ke boŋ
wòahaya.

14 Miʋli be ŋutifafa nanɔ mia kple
amewo katã  dome.  Midze  agbagba
mianɔ kɔkɔe, elabena amesi ke mele
kɔkɔe o la, makpɔ Aƒetɔ la o. 15 Mikpɔ
egbɔ  be Mawu ƒe amenuveve la su
amesiame si. Gawu la, mikpɔ nyuie
be  nya  aɖeke  nagana  miase  veve
vevie, eye wòahe masɔmasɔ avɛ bena
ame geɖe nagava zu ame ƒoɖiwo o.
16 Ame aɖeke naganye ahasiwɔla alo
ŋukpenanuwɔla abe Esau ene o. Eya
tsɔ eƒe ŋgɔgbevinyenye ɖɔli nuɖuɖu
agba  ɖekae. 17 Abe  alesi  mienya
ene  la,  emegbe  la,  Esau  di  vevie
be  woayra  ye  abe  ŋgɔgbevi  ene,
eye  wòfa  avi  vevie.  Ke  womeyrae

12.5-6: Hiob 5.17; Lod 3.11-12 12.12: Yes 35.3 12.13: Lod 4.26 12.15: Mos V, 29.18 12.16: Mos
I, 25.29-34

17 HEBRITƆWO 13 : 6

o,  elabena  megakpɔ  mɔ  atrɔ  nusi
eya ŋutɔ wɔ la o.

18 Elabena menye Sinai-to si ame
mate ŋu akpɔ o la gbɔe mieva o. Viv-
iti tsiɖitsiɖi kple blukɔ do, ahom le
tutum, ke to la le dzo bim flaflafla.
19 Kpẽ kple gbeɖiɖi si le nu ƒom la ɖi.
Ke eselawo ɖe kuku be womegagblɔ
nya aɖeke kpee azɔ o. 20 Elabena wo-
mate ŋu anɔ te ɖe se si wode na wo
la nu o. Woɖe gbe na wo be: “Ne lã
aɖe kura gɔ̃e ka afɔ toa ŋu la, woneƒu
kpee  wòaku.” 21 Le  nyateƒe  me  la,
nusi woɖe fia la dzi ŋɔ ale gbegbe be
Mose ŋutɔ gɔ̃ hã gblɔ be: “Vɔvɔ̃ koe
ɖom; mele dzodzom nyanyanya.”

22 Ke  miawo  la,  Zion-to  la
gbɔe  mieva.  Mawu  gbagbe  la  ƒe
du,  Yerusalem  dziƒotɔ  kple  eƒe
mawudɔla  siwo  manyaxlẽ  o,  siwo
kpe  ta  la  gbɔe  miele. 23 Gawu  la,
ŋgɔgbevi  siwo  ƒe  ŋkɔ  woŋlɔ  ɖe
dziƒo  la  ƒe  hame  si  kpe  ta  la  mee
mieva. Miele Mawu, amewo katã ƒe
Ʋɔnudrɔ̃la la kple ame dzɔdzɔe siwo
wowɔ  wode  blibo  la  ƒe  gbɔgbɔwo
ŋkume. 24 Afima la, Yesu, amesi nye
nubabla yeye la ƒe avuléla hã li, eye
ʋu si wòhlẽ si le nu ƒom amenuvetɔe
wu Abel ƒe ʋu la hã li.

25 Mikpɔ nyuie ne miagagbe amesi
le nu ƒom la ƒe gbe o. Elabena nenye
be woawo mete ŋu si le amesi gbe
nya na wo le anyigba dzi la nu o la,
aleke míawo ya míate ŋu asi le amesi
le nya gbem na mí tso dziƒo la nu?
26 Ɣemaɣi la, eƒe gbe ʋuʋu xexeame,

ke  azɔ  la,  edo  ŋugbe  be:  “Megale
xexeame ʋuʋu ge ake zi ɖeka, ke azɔ
la, maʋuʋu dziƒo hã akpe ɖe eŋuti.”
27 “Ake zi  ɖeka” sia  fia  be nuwɔwɔ
siwo  woʋuʋu  la,  woaɖe  wo  ɖa,  ke
esiwo womete ŋu ʋuʋu o la, atsi anyi.

28 Eyata  mina  míada  akpe  be
fiaɖuƒe si  mate ŋu aʋã o la su mía
si. Ale mina míatsɔ bubu kple vɔvɔ̃
asubɔe  ne  míadze  eŋu, 29 elabena
míaƒe  Mawua  la,  dzo  si  fiaa  nu
keŋkeŋ lae wònye.

Alesi míadze Mawu ŋui

13 Mina  nɔvilɔlɔ̃  naxɔ  aƒe
ɖe  mia  me  ɖaa. 2 Migagbe

amedzroxɔxɔ  o,  elabena  to  esia
me  la,  amewo  xɔ  mawudɔlawo
amedzrowoe  gake  womenya  o.
3 Miɖo  ŋku  gaxɔmenɔlawo  dzi  abe
mia kple woawoe le gaxɔa me ene.
Nenema ke miɖo ŋku amesiwo wole
funyafunya  wɔmi  la  hã  dzi,  abe
ŋutilã ɖekae li na mi kple wo ene.

4 Mide  bubu  srɔ̃ɖeɖe  ŋu  le  mia
dome, eye srɔ̃tɔwo nawɔ  nuteƒe na
wo nɔewo, elabena Mawu adrɔ̃ ʋɔnu
matrewɔlawo kple ahasiwɔlawo.

5 Miɖe galɔlɔ̃ ɖa keŋ le miaƒe ag-
benɔnɔ  me,  eye  nusi  le  mia  si  la,
nedze mia ŋu, elabena Mawu gblɔ be:
“Nyemele asi ɖe ge le ŋuwò, alo agblẽ
wò ɖi akpɔ o.” 6 Eyata míate ŋu agblɔ
dzideƒotɔe be:

“Aƒetɔ lae nye nye kpeɖeŋutɔ,
nyemavɔ̃ o;

nuka amegbetɔ ate ŋu awɔm?”

12.17: Mos I, 27.30-40 12.18-19: Mos II, 19.16-22, 20.18-21; Mos V, 4.11-12, 5.22-27 12.20: Mos
II, 19.12-13 12.21: Mos V, 9.19 12.24: Mos I, 4.10 12.25: Mos II, 20.22 12.26: Hag 2.6
12.29: Mos V, 4.24 13.2: Mos I, 18.1-8, 19.1-3 13.5: Mos V, 31.6, 8; Yos 1.5 13.6: Ps 118.6

7 Miɖo ŋku miaƒe kplɔla siwo gblɔ
Mawu ƒe nya na mi la dzi. Milé ŋku
ɖe alesi woƒe agbenɔnɔ va wu nui la
ŋu, ne miakpɔ alesi woxɔ Mawu dzi
see asrɔ̃. 8 Yesu Kristo ɖeka ma koe
nɔ anyi tsã, eyae gali fifia eye wòanɔ
anyi tegbe. 9 Migana nufiafia ƒomevi
vovovo, siwo nu ta mele o la, nakplɔ
mi atrae o. Mawue vea mia nu doa
ŋusẽ miaƒe dziwo, ke menye se siwo
ku ɖe nuɖuɖuwo ŋu, eye womekpena
ɖe amesiwo wɔa wo dzi la ŋu o lae o.

10 Vɔsamlekpui aɖe le mía si; ame-
siwo subɔna le agbadɔa me la, mekpɔ
mɔ  aɖu  edzi  nu  o. 11 Nunɔlagã  la
tsɔa  lãʋu  yia  kɔkɔeƒe  la  abe  vɔsa
ene  ɖe  amewo  ƒe  nuvɔ̃wo  ta,  ke
wotɔa dzo vɔsalã la ŋutɔ le asaɖa la
godo. 12 Nenema ke Yesu hã kpe fu
le dua godo, bene yeakɔ ameawo ŋu
kple  eya  ŋutɔ  ƒe  ʋu. 13 Eyata  mina
míawo  hã  míayi  ɖe  egbɔ  le  asaɖa
la godo bene woado ŋukpe mí, abe
alesi  wodo  ŋukpe  eya  hã  ene  faa.
14 Elabena du aɖeke mele mía si  le
xexe  sia  me  si  anɔ  anyi  ɖaa  o;  ke
du  si  gbɔna  la  dim  míele. 15 Eyata
mina míato Kristo dzi anɔ kafukafu
si le abe vɔsasa ene la tsɔm na Mawu
ɣesiaɣi. Eyae nye nusi dona tsoa ame-
siwo  xɔ  eƒe  ŋkɔ  dzi  se  la  ƒe  nu
me. 16 Migaŋlɔ  nu  nyui  wɔwɔ  kple
nunana ame be o, elabena vɔsasa sia-
woe dzea Mawu ŋu.

17 Miɖo  to  miaƒe  kplɔlawo,  eye
mibɔbɔ  mia  ɖokui  na  wo,  elabena

woawoe le  mia ŋu dzɔm abe ame-
siwo lana akɔnta la ene. Mina woawɔ
esia  kple  dzidzɔ,  ke  menye  kple
dzi  kpekpe  o,  elabena  eya  maɖe
vi na mi o.

18 Mido gbe ɖa ɖe mía ta. Míeka ɖe
edzi be míaƒe dzi me kɔ, eye míedi
be míawɔ nu bubutɔe le nusianu me.
19 Mele biabiam tso mia si vevie be
miado gbe ɖa, ale be Mawu nagana
mava mia gbɔ kpuie.

Gbedodoɖa
20 Mawu Ŋutifafanala, amesi fɔ Aƒetɔ
Yesu, alẽawo ƒe kplɔlagã la tso ame
kukuwo dome, to nubabla mavɔ ƒe ʋu
la me la, 21 netsɔ nu nyuiwo katã na
mi faa, ale be miate ŋu awɔ eƒe lɔlɔ̃nu.
Neto Yesu Kristo dzi ne wòawɔ nusi
dzea eŋu la le mia me. Eya tɔ nanye
ŋutikɔkɔe tso mavɔ me yi mavɔ me.
Amen.

Nuwunyawo
22 Nɔvinyewo,  togbɔ  be nusi  meŋlɔ
ɖo  ɖe  mi  mesɔ  gbɔ  o  hã  la,  mele
kuku ɖem na mi be miawɔ  ɖe nye
nuxlɔ̃amenyawo dzi. 23 Mele nyanya
nam mi be woɖe asi le mía nɔvi Tim-
oteo ŋu. Nenye be wòva ɖo gbɔnye
teti ko la, nye kplii míava kpɔ mi ɖa.

24 Medo  gbe  na  miaƒe  kplɔlawo
kple amesiwo katã ŋu wokɔ la. Ame-
siwo katã tso Italia va la do gbe na mi.

25 Mawu  neve  mi  katã  mia  nu.
Amen.

13.11: Mos III, 16.27

